
CYFLWYNIAD
Mae glaswelltiroedd blodeuog gyda’u harddwch 
syfrdanol a’u bwrlwm o fywyd gwyllt wedi diflannu 
bron o’n cefn gwlad. Yn gyffredin ar un adeg, bellach 
dim ond darnau ar wasgar sydd ar ôl. Yn anhygoel, 
mynwentydd a safleoedd claddu yw’r llochesi olaf 
weithiau mewn plwyf ar gyfer y cynefin rhyfeddol hwn 
sy’n gynyddol brin.

Yn aml bydd hen laswelltiroedd wedi’u gwarchod 
mewn safleoedd claddu, oherwydd yma maent 
wedi dianc rhag y datblygwr, yr aradr, chwistrellu 
chwynladdwyr a gwrteithio rheolaidd. Os yw’r cynefin 
hwn yn bresennol, gellir gweld amrywiaeth eang a 
lliwgar o flodau o hyd, o felyn ac oren cyfoethog wyau 
a chig moch, i binc cribau San Ffraid a glas y clafrllys. 
Mae’r glaswelltiroedd amrywiol hyn nid yn unig yn 
brydferth ond hefyd maent yn hafan i fywyd gwyllt. 
Mae glöynnod byw yn dawnsio ar draws y blodau yn 
chwilio am neithdar, mae cacwn yn casglu paill i fwydo 
eu nytheidiau, mae mamaliaid bach yn llochesu yn y 
glaswellt talach ac, yn yr hydref, mae ffyngau capiau 
cwyr lliwgar yn ymddangos.

Efallai mai eich mynwent neu eich safle claddu yw’r 
darn o dir caeedig mwyaf hynafol mewn plwyf, tref neu 
ddinas. Ni fydd llawer o darfu wedi bod ar y glaswelltir 
a bydd wedi ailhadu’n naturiol am gannoedd os nad 
miloedd o flynyddoedd. Bydd hefyd wedi cael ei 
dorri ar gyfer gwair a’i bori gan anifeiliaid yn ystod ei 
gyfnod fel safle claddu. Un o fuddion y parhad yma 
o ran rheolaeth dros amser hir iawn yw amrywiaeth 
gyfoethog o laswelltau, blodau ac anifeiliaid. Ar 
un adeg roedd yr hen laswelltir heb ei wella yma’n 
gyffredin yn y DU ond bellach mae’n brin. Ers y 
1940au mae mwy na 97% wedi diflannu. Mae’r rhan 
fwyaf o safleoedd claddu’n dyddio’n ôl cyn y 1940au 
felly bellach dyma rai o’r ychydig lefydd sydd ar ôl 
gyda’r glaswelltir yma - oherwydd nid ydynt wedi 
cael gwrtaith artiffisial, eu trin â chwynladdwyr na’u 
haredig. Os nad yw’r safle wedi cael ei esgeuluso, a 
bod y glaswellt wedi’i dorri’n cael ei gribinio a’i symud 
yn rheolaidd, mae’r glaswelltir pwysig yma sy’n llawn 
blodau yn parhau, os yw’r glaswellt yn cael ei dorri’n fyr 
neu’n hir fel dôl.

Efallai bod eich mynwent, buarth eich capel neu safle 
claddu wedi cadw rhywfaint o’r glaswelltir gwerthfawr 
yma? Os felly mae’n werth ei drysori. Yma rydym yn 
darparu gwybodaeth am hanes naturiol a diwylliannol 
cyfoethog glaswelltiroedd blodeuog. Gallwch ddarllen 
am y mathau o flodau y gallwch chi ddisgwyl dod o 
hyd iddyn nhw, yn ogystal â’r cysylltiad sydd gan lawer 
â Christnogaeth. Rydym yn rhoi arweiniad ymarferol 

ar y ffordd orau o ofalu am eich glaswelltir yn ogystal 
â dull o asesu ei gyflwr. Yn olaf, byddwn yn rhannu 
syniadau ar gyfer sut i’w ddathlu gyda’ch plwyfolion 
a’ch ymwelwyr.

Os ydych chi eisiau cael gwybod mwy, mae’r adnoddau 
a’r dolenni canlynol yn llawn gwybodaeth a chyngor ar 
laswelltiroedd blodeuog.

Organisations and Websites:

• Mae Mae Gofalu am Erw Duw  yn gweithio’n 
genedlaethol i gefnogi grwpiau ac unigolion i 
ymchwilio i, gofalu am, a mwynhau safleoedd claddu 
a mynwentydd. Mae gan ein gwefan ddolenni at 
becynnau gweithredu y gellir eu lawrlwytho gan 
gynnwys ‘The Burial Ground Botanical Companion’ 
a ‘Gofalu am laswelltiroedd’, ynghyd â manylion 
ein sianel YouTube ein hunain sy’n cynnwys 
ffilmiau byrion ar sut i reoli glaswelltiroedd: www.
caringforgodsacre.org.uk

• Mae Plantlife yn elusen gadwraeth Brydeinig 
sy’n gweithio’n genedlaethol ac yn rhyngwladol 
i achub blodau, planhigion a ffyngau gwyllt sydd 
dan fygythiad. O adroddiadau heriol i ganllawiau ar 
gyfer y botanegydd amatur, mae’r rhan fwyaf o ystod 
helaeth Plantlife o ddeunydd wedi’i gyhoeddi ar gael 
i’w weld drwy glicio botwm y llygoden:  
www.plantlife.org.uk/uk  

• Sefydliad ymbarél i Ymddiriedolaethau Natur lleol 
yw’r Ymddiriedolaethau Natur Waeth ble rydych chi 
yn y DU, mae Ymddiriedolaeth Natur leol yn ysbrydoli 
pobl am fyd natur ac yn sefyll dros fywyd gwyllt a 
llefydd gwyllt. Mae pob Ymddiriedolaeth Natur yn 
elusen annibynnol sydd wedi’i ffurfio gan bobl sy’n 
dod at ei gilydd i wneud gwahaniaeth cadarnhaol i 
fywyd gwyllt, yr hinsawdd a chenedlaethau’r dyfodol. 
I ddod o hyd i’ch Ymddiriedolaeth Natur leol ac i weld 
sut gall helpu glaswelltir eich safle claddu, ewch i: 
www.wildlifetrusts.org/

• Mae Grassland+ yn gyngres o dair elusen (Plantlife, 
Butterfly Conservation a’r Ymddiriedolaeth 
Cadwraeth Cacwn) sydd wedi dod at ei gilydd i 
ddiogelu ac adfer glaswelltiroedd, rhostiroedd a 
dolydd: www.grasslandsplus.org.uk/

Books:

• Meadows gan George Peterken 

• Flora Britannica gan Richard Mabey

• God’s Acre: The Flowers and Animals of the Parish 
Churchyard gan Francesca Greenoak 

mewn safleoedd claddu 

DARGANFOD MWY AM BETH SY’N 
GWNEUD DÔL MOR ARBENNIG         
Mae glaswelltiroedd blodeuog, fel mae’r enw’n 
awgrymu, yn llawn ystod eang o wahanol rywogaethau 
o blanhigion. Maent yn gymysgedd gywrain o 
laswelltau, hesg, brwyn a’r hyn rydym yn cyfeirio’n 
gyffredinol ato fel ‘blodau gwyllt’ - planhigion llysieuol 
gyda blodau lliwgar a thrawiadol yn 
aml.

Y math mwyaf cyfarwydd o laswelltir 
blodeuog yw’r ddôl wair draddodiadol, 
ond gall hefyd fod yn rhan o borfa sy’n 
cael ei phori, glaswelltiroedd arfordirol, 
perllannau traddodiadol, ymylon 
caeau ac ymylon ffyrdd yn ogystal â 
mynwentydd.

Mae’r termau dôl a phorfa yn rhyng-
gyfnewidiol yn aml, a gall y ddau 
fod yn llawn blodau. Y gwahaniaeth 
allweddol yw bod dolydd yn cael eu 
torri ar ryw adeg, ond nid porfeydd. 
Fodd bynnag, gellir pori’r ddau. Mae’r 
math o laswelltir yn adlewyrchu’r 
ddaeareg sylfaenol, priddoedd, 
glawiad ac altitiwd, ond bydd ei 
ansawdd yn dibynnu ar ei reolaeth 
ddiweddar a hanesyddol.

Mae’r fflora yn nodweddiadol 
amrywiol, wedi sefydlu fel rheol dros 
genedlaethau lawer, ac yn cynnwys 
amrywiaeth o blanhigion brodorol, bythol yn bennaf.             

Yn nodweddiadol, bydd dôl o flodau gwyllt yn 
dechrau’r flwyddyn fel tyweirch byr. Mae’n dechrau 
tyfu wrth i’r tywydd gynhesu ym misoedd Mawrth ac 
Ebrill a bydd blodau cynnar y gwanwyn, fel llygad Ebrill 
a briallu Mair, yn eu blodau. Ym mis Mai, bydd llawer 
mwy o flodau’n dechrau ymddangos, 
ac yn eu hanterth lliwgar ym mis 
Mehefin. Erbyn canol haf, mae llawer 
o flodau’n mynd i had a’r glaswelltau 
talach yn dechrau rheoli. Ym mis 
Gorffennaf, mae’r glaswelltiroedd yn 
cael eu torri yn aml, a bydd y rhai nad 
ydynt yn dechrau marw’n naturiol 
wrth iddi droi’n hydref. Mae ail gnwd 
o dyfiant yn aml iawn ar ôl torri, ond 
does fawr ddim tyfiant yn y gaeaf.

Ddiwedd y gwanwyn, a’r blodau yn 
eu hanterth, dylech weld cymysgedd 
o rywogaethau cyfarwydd a arferai 
fod yn gyffredin ar draws y dirwedd 
ehangach, fel meillion coch, blodau menyn, llygad 
doli, melynydd, milddail a’r feddyges las. Ond o edrych 
yn fanwl, efallai y gwelwch chi rywogaethau llawer 
llai cyffredin, fel briallu Mair, tegeirianau, cribau San 
Ffraid a chlafrllys. Y blodau yma sy’n dweud y mwyaf 

wrthym yn aml am fath ac ansawdd y glaswelltir. Bydd 
y glaswelltau’n amrywiol hefyd ac er bod y blodau’n llai 
cyfarwydd, gall rhai, fel crydwellt, fod yn gyfarwydd. 
Fel canllaw cyffredinol, mae glaswelltir ‘da’ sydd â 
chyfoeth o fywyd gwyllt yn debygol o gynnwys mwy na 
15 o rywogaethau ym mhob m2 a bydd tua hanner yn 
wahanol rywogaethau o laswellt.    

Mae gan y rhan fwyaf o safleoedd claddu, fel llawer 
o ddolydd blodeuog ledled Cymru a 
Lloegr, briddoedd dwfn, niwtral. Yma, 
yn ychwanegol at y planhigion sydd 
wedi’u crybwyll uchod, gallwch ddod 
o hyd i lygad-llo mawr, briwydd felen, y 
bengaled, pys-y-ceirw a chasgliad o

heboglys a pheradyl. Mae’r gribell 
felen yn rhywogaeth bwysig sydd i’w 
gweld mewn sawl dôl wair ac mewn 
mynwentydd weithiau. Yn wahanol i’r 
rhan fwyaf o rywogaethau dôl, dy ma 
flodyn blynyddol ac mae’n bwydo ar 
laswelltau, gan dynnu maethynnau 
ohonynt sy’n llesteirio eu tyfiant ac yn 
rhoi lle i flodau gwyllt eraill ffynnu.          

Mae safleoedd claddu ar bridd llawn 
calch yn brinnach ond, yn gyffredinol, 
glaswelltiroedd o’r fath yw’r mwyaf 
amrywiol, gyda rhywogaethau fel 
cor-rosyn cyffredin, tegeirian bera, 
llyriad llwyd a phig-yr-aran ruddgoch 
i’w gweld. Yn aml mae ganddynt fwy o 
flodau gwyllt na glaswelltau.  

Gall glaswelltiroedd arfordirol fod yn eithriadol 
amrywiol hefyd, gan gynnwys rhywogaethau sy’n gallu 
goddef yr amodau hallt, fel clustog Fair, gludlys arfor, 
moron y maes, llyriad corn carw a seren y gwanwyn. Ar  
briddoedd asidig yn yr ucheldir bydd rhywogaethau’r 
rhos i’w gweld – llus a grug yn ogystal â rhywogaethau 

mwy bregus fel briwydd wen, suran yr 
ŷd a chlychau’r eos.

Nid dim ond planhigion yn blodeuo 
sydd i’w gweld mewn glaswelltiroedd, 
ond llawer o fathau o ffyngau hefyd. 
Y grŵp mwyaf trawiadol o ffyngau’r 
glaswelltir yw’r capiau cwyr ac maent 
yn arwydd o hen ddarn o dir nad 
oes unrhyw un wedi tarfu arno. Yn 
ymddangos yn yr hydref, maent yn 
reiat o liwiau llachar – coch, 

melyn ac oren yn aml, neu wyn, gydag 
un rhywogaeth nodedig, y cap cwyr 
parot, yn dechrau yn wyrdd cryf yn aml 

ac wedyn yn pylu i felyn, pinc a llwyd. Mae ardaloedd 
o laswellt byr mewn safleoedd claddu yn dda iawn ar 
gyfer dod o hyd i gapiau cwyr gan eu bod yn ffynnu 
mewn hen laswelltir byr sy’n cael ei dorri’n rheolaidd.

Gall glaswelltiroedd blodeuog fod yn gartref i 

amrywiaeth enfawr o fywyd gwyllt arall. Ar ddiwrnod 
o haf mae golygfa o löynnod byw yn dawnsio dros y 
glaswelltau a sŵn trydar y ceiliogod rhedyn a gwenyn 
yn suo yn bleser pur, ac o dan y glaswellt mae byd 
cyfan o infertebrata’n byw eu bywydau yng nghanol 
sbwriel a gwreiddiau’r planhigion a’r pridd. 

Mae’r blodau’n ffynhonnell fwyd bwysig iawn i lawer 
o bryfed. Maent yn darparu neithdar a phaill sy’n 
hanfodol i lawer o löynnod byw, gwyfynod, gwenyn 
a phryfed. Hefyd mae’r planhigion eu hunain yn fwyd 
i bryfed fel llau, ceiliogod rhedyn a chwilod dail, ac 
i  lindys llawer o löynnod byw a gwyfynod. Efallai mai 
gweirlöyn y ddôl yw glöyn byw mwyaf cyfarwydd 
y glaswelltir ac mae ei larfa yn bwydo ar laswelltau 
amrywiol, fel y gweirlöyn cleisiog, gweirlöyn y perthi, 
gweirlöyn y glaw a’r gwibwyr. Mae’r gwyn blaen oren 
yn olygfa gyffredin yn y gwanwyn, yn dodwy ei wyau 
ar flodau llefrith, tra mae chwiler fel papur y gwyfyn 
bwrned chwe smotyn i’w weld yn aml ar goesynnau 
glaswelltau. Mae oedolion coch a du trawiadol y 
gwyfynod bwrned yn hedfan yn ystod y dydd ac 
yn hoffi neithdar y bengaled a’r ysgall. Mae pryfed 
y glaswelltir yn eu tro yn fwyd i anifeiliaid eraill fel 
pryfed cop, draenogod, ystlumod ac adar. Ar ddyddiau 
o haf gellir gweld gwenoliaid duon a gwenoliaid yn 
plymio’n isel dros y glaswelltiroedd wrth iddynt fwydo, 
a chadwch lygad am y gwybedog brith yn bwyta 
pryfed wrth hedfan. Wrth iddi nosi, bydd ystlumod fel 
yr ystlum hirglust, yr ystlum mawr a’r ystlum lleiaf yn 
dod allan i wledda ac, wrth i’r nos fynd rhagddi, bydd 
tylluanod yn chwilio am famaliaid bychain yng nghanol 
twmpathau’r glaswellt.      

Mae glaswellt tal neu dwmpathog yn gysgod a safle 
nythu i anifeiliaid. Mae ymlusgiaid, fel nadroedd defaid, 
ac amffibiaid fel brogaod yn cysgodi ac yn chwilio am 
fwyd mewn glaswelltiroedd. Mae mamaliaid bach fel 
llygod pengrwn a chwningod yn bwydo ar y glaswellt 
ac yn creu eu tyllau oddi tano. 

Mae cacwn hefyd yn adeiladu eu nythod o dan y 
ddaear ac mae rhai adar, fel yr ehedydd, yn nythu 
yng nghanol y glaswelltau. Mae llawer o fynwentydd 
a safleoedd claddu yn cynnwys twmpathau nythu 
morgrug melyn y ddôl yma ac acw ar wasgar. Mae’r 
rhain yn arwydd o hen laswelltir nad oes neb wedi 
tarfu arno ac sy’n bodoli ers blynyddoedd lawer, gan 
ddatblygu ei fflora nodedig ei hun yn aml, gan fod y 
twmpath yn boethach ac yn sychach na’r ardaloedd 
o amgylch. I’r gwrthwyneb, gall ardaloedd o laswellt 
wedi’u torri’n fanwl a darnau o ddaear noeth fod o 
fudd i rai  rhywogaethau hefyd. Mae gwenyn unigol 
a gwenyn meirch yn nythu mewn tyweirch byr neu ar 
dir noeth ac mae adar, fel y fronfraith, yn defnyddio 
ardaloedd byr o laswelltir ar gyfer bwydo.             

Disgrifir llawer o’r rhywogaethau sy’n gysylltiedig 
â glaswelltiroedd safleoedd claddu, ynghyd â 
gwybodaeth am sut i’w hannog, yn fanylach ym 
Mhecyn Gweithredu Gofalu am Erw Duw.

Hefyd mae glaswelltiroedd blodeuog yn darparu 
manteision amgylcheddol eraill, gan gynnwys storio 
carbon a chadw dŵr i atal llifogydd. Po hynaf a mwyaf 
amrywiol yw glaswelltiroedd, y mwyaf o garbon maent 
yn ei ddal, gyda llawer ohono’n aros yn ddiogel o dan y 
ddaear hyd yn oed pan mae’r glaswelltir yn cael ei dorri.

GLASWELLTIROEDD A DOLYDD DRWY’R 
OESOEDD  
Y math mwyaf cyfarwydd o laswelltir blodeuog yw’r 
ddôl wair sy’n cael ei rheoli yn draddodiadol. Mae’n 
gynefin o wneuthuriad dyn a fyddai unwaith wedi bod 
yn gyfarwydd ym mhob plwyf bron ledled y DU.

Mae’n anodd rhoi union ddyddiad i pryd 
ymddangosodd cynaeafu gwair gyntaf ym Mhrydain 
ond mae’n debyg ei fod yn cyd-fynd â dyfeisio llafnau 
metel. Yn wir, mae ehangu paill glaswellt wedi’i 
gofnodi yn yr oes haearn a gall fod yn adlewyrchiad 
o arfer ehangach i gynaeafu gwair. Erbyn y cyfnod 
Rhufeinig, mae’r dystiolaeth archaeolegol ar gyfer 
dolydd yn sicr yn y DU. Mae gwaith cloddio wedi dod 
o hyd i bladuriau Rhufeinig yn nwyrain Lloegr ac mae 
darganfyddiadau archaeolegol eraill yn dyddio’n ôl i’r 
2il ganrif yn cynnwys gweddillion gwair wedi’i dorri. 
Mae archwilio’r gwair yn dangos rhestr o rywogaethau 
sydd bron yn union yr un fath â’r rhai rydym yn eu 
gweld mewn dolydd heddiw – llygad-llo mawr, y 
bengaled, cribell felen, ytbys a meillion. Erbyn y cyfnod 
Eingl Sacsonaidd, roedd dolydd yn gyffredin yng 
nghefn gwlad Lloegr gyda’r term ‘mead’ (tir dôl) i’w 
weld yn aml ar hen fapiau a degymau. 

O’r goresgyniad Rhufeinig tan ymhell i’r 19eg ganrif, 
roedd dolydd gwair yn cael eu rheoli mewn ffordd 
draddodiadol. Roedd dolydd gwair yn cael eu ‘cau’ yn 
y gwanwyn, gan olygu nad oedd unrhyw dda byw yn 
cael pori yno. Rhwng mis Ebrill a mis Mehefin gadawyd 
y blodau a’r glaswelltau, ond unwaith roedd y tyfiant 
yn arafu, yn fuan ar ôl canol 
haf, roedd y torri gwair yn 
dechrau. Roedd yr union 
ddyddiadau yn amrywio yn 
dibynnu ar dyfiant y tymor, 
y tywydd ar gyfer cynaeafu 
a’r lleoliad daearyddol - 
weithiau gallai gael ei adael 
mor hwyr â mis Medi. 

Roedd gwair yn cael ei dorri 
ar ddiwrnod sych bob amser, 
a dyma lle mae’r dywediad 
‘cynaeafu tra mae’r haul yn 
gwenu’ yn tarddu. Roedd y 
glaswellt yn cael ei dorri gan 
ddefnyddio pladuriau, yn 
aml gan dimau o ddynion, 
ac roedd yn un o’r digwyddiadau pwysicaf, a mwyaf 
cymdeithasol, ar y calendr ffermio. Ar ôl ei dorri, 
erbyn amser cinio fel rheol, roedd y gwair yn cael ei 
rencio a’i droi’n gyson gyda fforch i’w helpu i sychu. 
Wedyn roedd yn cael ei godi yn fydylau gwair dros dro 
gydag ochrau llyfn i’w warchod rhag glaw dros nos, ac 
wedyn ei aildaenu i sychu y diwrnod wedyn. Roedd yr 
amser sychu  yn amrywio ond unwaith roedd yn sych     
byddai’r gwair yn cael ei gludo gan geffyl a chert a’i 
storio yn y llofftydd gwair neu, mewn rhai achosion, 

mewn teisi neu helmydd yn yr awyr agored. Unwaith 
roedd y ddôl wedi cael ei thorri roedd da byw yn 
cael mynd yn ôl i bori’r  aildyfiant. Gelwir hyn yn bori 
adladd. Roeddent yn storio gwair ac yn darparu bwyd 
ychwanegol ar gyfer da byw yn nhwll y gaeaf. 

Mae egwyddorion ac amseriad cynaeafu gwair yn 
parhau i fod yn debyg heddiw, ond yng nghanol y 19eg 
ganrif cyflwynwyd y peiriant torri gwair mecanyddol 
yn cael ei dynnu gan geffyl, gan nodi dechrau 
mecaneiddio. Ganrif yn ddiweddarach disodlwyd y 
ceffyl i raddau helaeth gan dractorau; roedd gwair 
yn cael ei felio yn fecanyddol, ac roedd pladurio wedi 
diflannu bron yn y DU. Cynyddwyd cynhyrchiant 
dolydd gwair drwy ddraenio, gwrteithio ac ailhadu ac, 
o ganlyniad, dirywiodd blodau gwyllt a glaswelltau 
mân y dolydd gwair. Yn ystod yr Ail Ryfel Byd, cafodd 
tua chwe miliwn o erwau o laswelltir ei aredig i dyfu 

grawnfwydydd ac fe’u collwyd 
am byth. Heddiw, dim ond 2% 
o’r dolydd a fodolai yn y 1930au 
sydd ar ôl ac mae glaswelltiroedd 
blodeuog eraill wedi wynebu 
tynged debyg. Mae’r cynefin yn 
ddarniog iawn gyda Chymru â 
mwy na 40% o’r dolydd blodau 
gwyllt a’r glaswelltiroedd sy’n 
weddill yn y DU.   

Mae gweddillion anhygoel o 
bwysig o laswelltir blodeuog i’w 
cael yn aml mewn mynwentydd 
a safleoedd claddu eraill 
lle maent wedi dianc rhag 
y newidiadau oherwydd 
amaethyddiaeth fodern. I’w 

canfod ym mhob sefyllfa y gellir ei dychmygu, o 
lethr mynydd i’r arfordir, canol dinasoedd a phentrefi 
gwledig, ‘Erw Duw’ yn aml yw’r darn caeedig hynaf 
o laswelltir mewn unrhyw blwyf ac mae ei werth ar 
gyfer bywyd gwyllt yn ddigwestiwn. Tan yn ddiweddar 
byddai’r glaswelltir mewn mynwentydd wedi cael ei 
reoli mewn ffordd debyg i ddolydd gwair traddodiadol, 
gyda thorri gwair anaml a rhywfaint o bori hefyd. Mewn 
llawer o achosion gellir dod o hyd i flodau gwyllt o 
hyd ym mynwent y plwyf sy’n union yr un fath â rhai’r 

dolydd a oedd unwaith yn ei hamgylchynu. Yn wir, y 
dyddiau hyn, efallai na fydd blodau mynwentydd i’w 
cael yn unman arall yn y plwyf mwyach.

Nid yw rhai blodau sydd i’w gweld mewn mynwentydd 
a safleoedd claddu yn nodweddiadol o ddolydd 
traddodiadol a chredir eu bod wedi deillio o 
weithgareddau eraill cysylltiedig â’r eglwys. Maent wedi 
lledaenu efallai o  addurniadau beddau, torchau neu 
duswau, neu wedi cael eu plannu ar gyfer dathliadau 
neu er cof am anwyliaid. Mae eirlysiau’n cael eu plannu 
yn aml ar gyfer Gŵyl Fair y Canhwyllau,  

briallu ar gyfer arddangosfeydd y gwanwyn, a 
sgorpionllys a rhosmari i gofio. Mae’r planhigion 
annisgwyl yma’n rhan o hanes cyfoethog safleoedd 
claddu ac nid ydynt yn amharu ar eu pwysigrwydd 
fel glaswelltiroedd hynafol nac ar eu gwerth i fywyd 
gwyllt.

Ar ddiwedd yr 20fed ganrif, dechreuwyd rheoli 
niferoedd cynyddol o safleoedd claddu yn debycach 
i erddi. Fe’u cadwyd yn daclus eithriadol ac roeddent 
yn cael eu torri’n fyr drwy ddefnyddio peiriannau torri 
gwair y gellid eistedd arnynt a chwynladdwyr. Er bod 
torri glaswellt yn rheolaidd yn annhebygol o ladd 
planhigion bythol (ar yr amod bod y glaswellt wedi’i 
dorri’n cael ei symud) mae’n lleihau gwerth bywyd 
gwyllt y safle claddu yn sylweddol.

Ni fydd y rhan fwyaf o blanhigion yn gallu blodeuo a 
chynhyrchu neithdar a phaill i löynnod byw, gwenyn a 
phryfed eraill. Mae hyn yn ei dro yn effeithio ar yr adar 
a’r anifeiliaid sy’n bwydo arnynt ac nid yw glaswellt byr 
unffurf yn darparu llawer o gysgod na safleoedd nythu 
ar gyfer creaduriaid y glaswelltir. Fodd bynnag, yn ystod 
y blynyddoedd diwethaf mae arwyddocâd safleoedd 
claddu i fywyd gwyllt yn cael ei gydnabod yn ehangach 
ac mae’n bwysig iawn, lle mae glaswelltir blodeuog yn 
parhau, ei fod yn cael gofal cariadus a sensitif. Bydd hyn 
yn galluogi i’r blodau ynddo a’r bywyd gwyllt sydd wedi 
ei ddefnyddio ers canrifoedd lawer barhau i ffynnu. 
Mae mynwent neu safle claddu sy’n cael ei reoli fel dôl 
yn adfer ei ymdeimlad hanesyddol o le. 

RHEOLI DOLYDD 
Gall penderfynu sut i edrych ar ôl eich glaswelltir 
blodeuog fod yn un o’ch penderfyniadau pwysicaf ac 
mae angen meddwl a chynllunio ar ei gyfer. Nid yw 
gwarchod y cynefin pwysig yma’n golygu ei esgeuluso, 
ond rheolaeth sensitif a gofalus. Yn rhyfeddol, os bydd 
glaswellt yn cael ei gadw’n fyr ac os symudir y glaswellt 
wedi’i dorri, mae hyn yn cadw’r glaswelltir. Ni chollir 
amrywiaeth y blodau ond maent yn parhau i fod yn 
anweledig (ac eithrio i fotanegwyr brwd sy’n adnabod 
y dail) ond yn methu blodeuo. I’r gwrthwyneb, os 
yw glaswelltir yn cael ei danreoli ac yn mynd yn fras 
a thwmpathog, mae 
rhywogaethau’n cael eu 
colli a’r cynefin arbennig 
yn diflannu.  

Mae ardaloedd o 
laswelltir byr yn bwysig 
i fynediad cyhoeddus, 
ond mae glaswelltir 
o daldra cymysg yn 
cynnig noddfa a bwyd i 
amrywiaeth fwy o fywyd 
gwyllt. Er bod llawer o 
rywogaethau bythol 
o flodau’n gallu byw 
am flynyddoedd lawer 
heb flodeuo, er mwyn 
iddynt ffynnu, dylent 
gael blodeuo a bwrw 
had bob hyn a hyn. Os 
yw eich safle’n cynnwys 
glaswelltir blodeuog, 
byddem yn eich annog i adael i gryn dipyn dyfu’n dal a 
blodeuo.             

Does dim amseroedd torri penodol ar gyfer glaswelltir 
blodeuog ond mae’n debyg y bydd dilyn yr amseru 
ar gyfer dolydd gwair traddodiadol yn cynhyrchu 
canlyniadau da a dyma sut cafodd glaswelltir eich 
safle claddu ei reoli yn y gorffennol mae’n debyg. 
Yn draddodiadol, caniateir i ddôl dyfu’n hir am dri 
neu bedwar mis, fel arfer o fis Ebrill tan ddiwedd 
mis Mehefin. Ar ôl yr amser hwn, pan fydd llawer o 
blanhigion wedi blodeuo a bwrw had, gellir ei dorri. 
Gwneir hyn fel arfer tua chanol mis Gorffennaf, ond 
gellir ei adael mor hwyr â mis Medi, 
er ni ddylid ei adael yn hwyr bob 
blwyddyn. Pan fydd dôl wair yn 
cael ei thorri, mae’n dadleoli’r holl 
rywogaethau oedd yn dibynnu arni 
am fwyd a chysgod, felly yn ddelfrydol 
dylid gadael rhai rhannau o’r safle 
yn dal ar y pwynt hwn, efallai llain o 
laswellt ‘twmpathog’ yn erbyn wal neu 
wrych. 

Os oes gan eich glaswelltir 
arddangosfeydd da iawn o flodau’r 
gwanwyn fel briallu Mair a briallu, 

neu flodau hwyr fel clafrllys neu fwrned mawr, efallai y 
byddwch eisiau addasu’r amseroedd torri i fwynhau’r 
blodau yma i’r eithaf. Os oes gennych chi arddangosfa 
dda o flodau’r gwanwyn, peidiwch â thorri drwy gydol 
y gwanwyn, ond torri ym mis Mehefin neu ddechrau 
Gorffennaf. Os oes gennych chi rywogaethau sy’n 
blodeuo’n hwyrach, ystyriwch dorri ym mis Ebrill ac 
wedyn gadael y glaswellt heb ei dorri rhwng misoedd 
Mai a Medi. Ar ôl torri unrhyw ddarn tal o laswellt, 
mae’n allweddol bod y glaswellt wedi’i dorri yn cael ei 
symud. Bydd gadael glaswellt wedi’i dorri yn gorwedd 
ar y ddaear yn lleihau amrywiaeth y glaswelltir yn 
sydyn iawn, a chofiwch, bydd defnyddio gwrteithiau 

cemegol neu chwistrellu 
chwynladdwr yn dinistrio 
glaswelltir blodeuog yn 
fuan iawn.

Os ydych chi’n torri yn 
hwyr yn rheolaidd, ac yn 
gadael y glaswellt heb ei 
dorri am dri neu bedwar 
mis, efallai y gwelwch 
chi bod rhywogaethau 
fel efwr a glaswelltau 
cras fel ceirchwellt ffug 
a throed y ceiliog yn 
dechrau rheoli. Os bydd 
hyn yn digwydd, torrwch 
y glaswellt yn gynharach 
am rai blynyddoedd a 
hyd yn oed cylchdroi’r 
ardal sy’n cael ei gadael 
yn dal i ran wahanol o’r 
fynwent.   

Cofiwch fod y rhan fwyaf o blanhigion dôl yn rhai 
bythol felly hyd yn oed os oes gennych flodau hwyr yn 
blodeuo, ni fyddwch yn eu lladd os ydych chi’n torri cyn 
iddynt orffen blodeuo neu os byddwch yn dychwelyd i 
laswellt byr am ychydig. 

Cofiwch: gydag unrhyw reolaeth ar laswelltir, y rheol 
euraid yw cael gwared ar unrhyw laswellt wedi’i dorri. 

Mae Gofalu am Erw Duw wedi creu taflenni pecyn 
gweithredu gyda phopeth y mae arnoch angen ei 
wybod am reoli glaswelltiroedd mewn safleoedd 

claddu. Edrychwch ar Daflen A2 ‘Gofalu 
am Laswelltiroedd’, a thaflen A3 ‘Torri 
Glaswellt Tal a Delio gyda Glaswellt 
Wedi’i Dorri’ (www. caringforgodsacre.
org. uk/resources/action-

pack/).Maent yn cynnwys gwybodaeth 
am gynllunio ac amseru, yr adnoddau 
sydd eu hangen, a chael gwared 
o’r glaswellt wedi’i dorri. Mae 
copi o’r taflenni hyn ar gael yn y 
pecyn adnoddau yma neu gellir eu 
lawrlwytho o wefan CfGA.

CUT AND RAKE UP CUTTINGS

LLEN GWERIN A LLENYDDIAETH
Mae glaswelltiroedd blodeuog, yn enwedig dolydd, 
yn rhoi cymeriad cyfarwydd, hiraethus ac annwyl i’n 
tirweddau gwledig ac maent yn rhan o’n diwylliant ni. 
Maent wedi ysbrydoli llawer o’n hawduron, ein beirdd 
a’n harlunwyr gorau. Cofnododd Claude Monet natur 
flodeuog dolydd Ffrainc yn hyfryd 
mewn sawl paentiad ac mae

tirweddau John Constable yn 
portreadu’r cyswllt cynhenid rhwng 
dolydd a phorfeydd a bywyd gwledig.          

Mae dolydd a chynaeafu gwair yn cael 
eu cofnodi’n aml mewn llenyddiaeth 
a barddoniaeth hefyd. Efallai mai 
un o’r beirdd mwyaf adnabyddus 
i ysgrifennu am ddolydd yw John 
Clare. Yn ei gerdd ‘To Julia’, mae’n 
tynnu sylw at flodau dolydd, y mae 
eu henwau’n dal i fod yn gyfarwydd 
heddiw: y bengaled, erwain, y blucen 
felen (bysedd traed oen), bwrned 
neu’r bwrned mawr a’r gribell felen.   

The knap weed falls before the scythe, 
And clumps of tawney meadow sweet, 
Ploughmen in fallows, whistle blythe, 
Where I, and bonny Julia meet.

We’ll gather lamb toes in the grass 
Brown tanned and hot as Julia’s face, 
And Burnet flower, a tawney lass, 
And rattles like a pencil case

Yn wir, blodau’r dolydd, yn anad dim, sydd wedi plethu 
eu ffordd i’n bywydau ni. Fe’u defnyddir fel arwydd 
o gariad a cholled, lwc dda a drwg, ac maent yn 
arwyddluniau pwerus o le a hunaniaeth.

Pa blentyn sydd heb wneud cadwyn llygad y dydd, 
dweud yr amser gyda chloc dant y llew neu ddal 
blodyn menyn o dan ên ffrind i weld a yw’n hoffi 
menyn? Mae blodau llyriad yr ais yn gwneud gynnau 
clec gwych mewn gêm milwyr ac mae gan gnau daear 
gnau bwytadwy, sy’n flasus iawn i rywun sy’n chwilio 
am fwyd. Mae petalau blodau’n cael eu 
taflu fel conffeti i ddathlu priodasau ac 
mae petalau llygad y dydd yn cael eu 
tynnu fesul un gan lafarganu ‘he loves 
me, he loves me not’. Mae garlandau, 
wedi’u gwneud yn draddodiadol o 
flodau’r ddôl fel briallu Mair, yn cael 
eu gwisgo mewn gwyliau Calan Mai 
mewn pentrefi ledled y wlad i ddathlu’r 
gwanwyn.  

Mae blodau’n rhan bwysig o gyfnodau 
pwysig yn ein bywydau – genedigaeth, 
marwolaeth a phriodas – ac mae eu 
cyswllt â’r eglwys yn glir. O ddiwedd 
y 13eg ganrif, mae cerfiadau blodau 
cyfarwydd yn dechrau ymddangos ar 

waith carreg mewn eglwysi ac yn ddiweddarach ar 
ffenestri lliw, pulpudau, allorau, pennau meinciau a 
chlustogau plygu.

Hyd heddiw, mae trefniannau blodau’n addurno tu 
mewn eglwysi drwy gydol y flwyddyn.           

Mewn mynwentydd a safleoedd claddu, mae llawer 
o flodau gwyllt yn elfen naturiol o’r 
glaswelltir hynafol ond ceir nifer 
sylweddol o 

blanhigion a geir yn gyffredin ac y 
credir eu bod wedi cael eu cyflwyno 
dros y canrifoedd oherwydd eu 
cyswllt â chariad, colled a’r ffydd 
Gristnogol. Mae gan lawer o flodau 
yr enw ‘Mair’ ynddynt, yn cyfeirio at y 
Forwyn Fair. 

Un o flodau cyntaf y flwyddyn yw’r 
eirlys, a elwir hefyd yn Lili Wen Fach 
neu Glychau Maban. Mae Gŵyl Fair y 
Canhwyllau yn ddiwrnod sanctaidd 
Cristnogol sy’n coffáu cyflwyno Iesu 
yn y Deml ac mae’n cael ei ddathlu ar 
2il Chwefror pan fydd yr eirlysiau yn 
eu blodau. Mae Cristnogion hefyd yn 
cysegru eirlysiau i’r Forwyn Fair ac yn 
draddodiadol dywedwyd eu bod yn 
eu gwasgaru yn lle ei delwedd ar yr 
allor. Er bod y Fictoriaid wedi cysylltu’r 
planhigyn â gobaith roedd llawer 
o lên gwerin am y planhigyn yn ei 

gysylltu â lwc ddrwg hefyd. Pe bai blodeuyn sengl yn 
cael ei gludo i mewn i dŷ, roedd aelod o’r cartref yn sicr 
o farw cyn i ddeuddeg mis fynd heibio.  

Mae briallu wedi dod yn flodau’r Pasg, yn cael eu casglu 
gan blant i’w rhoi i’w rhieni a’u defnyddio i addurno 
eglwysi. Mae’r enw’n deillio o’r Lladin prima rosa sy’n 
golygu ‘rhosyn cyntaf’ y flwyddyn, ac er nad rhosyn 
ydyw mewn gwirionedd, mae hefyd yn cael ei alw’n 
rhosyn y Grawys neu rosyn y Pasg.  Mae Diwrnod 
y Briallu, 19eg Ebrill, yn nodi dyddiad marwolaeth 
Benjamin Disraeli, gan mai dyma un o’i hoff flodau. 

Byddai’r Frenhines Fictoria yn rhoi briallu 
iddo ar ei ben blwydd bob blwyddyn a 
byddai’n diolch iddi’n goeglyd am roi ‘aur 
nid anrhydedd’ iddo. 

Mae Briwydd Felen, o’i sychu, yn arogli’n 
felys ac roedd yn cael ei stwffio mewn 
matresi gwellt a’i thaenu ar loriau. Mae 
hefyd yn atal chwain yn ôl y sôn. Yn ôl un 
chwedl ganoloesol, rhoddodd y Forwyn 
Fair ei hun enedigaeth wrth orwedd ar 
wely o Friwydd Felen a rhedyn. Mae gan 
y friwydd felen flodau melys, ewynnog 
sy’n arogli fel mêl ac, yn hanesyddol, 
roedd yn cael ei defnyddio i droi’r llefrith 
wrth wneud caws.        

Mae gan bys-y-ceirw, planhigyn dolydd a mynwentydd, 
sawl enw; wyau a chig moch oherwydd ei liwiau melyn 
a choch streipiog, esgidiau Mair, gan fod y blodau’n 
edrych yn debyg i sliperi yn ôl pob tebyg, ac Ewinedd 
Nain oherwydd y codau hadau tebyg i grafangau. Yn 
Oes Fictoria, hwn oedd un o’r ychydig flodau i ddynodi 
meddyliau tywyll, a symbol o ddial.   

Mae gan Fantell Fair ddail gwyrdd golau ac mae’n 
debyg i glogyn neu fantell yn ôl y sôn. Yn y gorffennol, 
credid ei fod yn blanhigyn hudolus a ddefnyddid mewn 
swynion a hylifau hud a honnwyd bod y dafnau gwlith 
cain sy’n casglu yn y dail yn gwneud merched yn hardd 
ac y gallai’r planhigyn adfer morwyndod. Heddiw mae 
Mantell Fair yn cael ei ddefnyddio’n gyffredin mewn 
meddyginiaeth berlysieuol. 

Mae Llygad Doli yn debygol o fod mewn mynwentydd 
sy’n cynnwys hen laswelltiroedd. Yn Saesneg, mae’r 
enw speedwell yn llythrennol yn golygu “speed thee 
well”  ac yn Iwerddon roedd y planhigyn yn cael ei 
bwytho mewn dillad i sicrhau taith ddiogel. Mae hefyd 
yn cael ei alw yn Llygaid Angel, Llygaid Duw a Dagrau 
Efa oherwydd glas llachar y blodau. Yr enw Lladin 
ar y genws yma yw Veronica ar ôl Santes Veronica a 
gynigiodd gadach i’r Iesu er mwyn iddo allu sychu ei 
wyneb wrth iddo gario ei groes i Galfaria. Dywedwyd 
bod wyneb yr Iesu ar y cadach, a chredir ei fod yn 
bodoli heddiw fel trysor o grair yn y Fatican.

Mae cribau San Ffraid yn un o lawer o blanhigion sydd 
wedi dod yn gynyddol brin yng nghefn gwlad ond 

mae i’w weld o hyd 
mewn mynwentydd 
gwledig. Mae’n 
bosibl ei fod wedi 
cael ei blannu yn y 
gorffennol gyda’r 
gred bod ganddo 
bwerau i atal 
ysbrydion, coblynnod 
a gwesteion digroeso 
eraill. Roedd yn un o’r 
planhigion pwysig i 
wella popeth gan y 
meddygon llysieuol 
canoloesol ac roedd 
y meddyg Rhufeinig 
Antonius Musa  yn 
honni ei fod yn 
effeithiol yn erbyn 
dewiniaeth.

Ceir cysylltiadau niferus eraill rhwng blodau 
mynwentydd a chrefydd. Mae suran y coed yn cael ei 
adnabod ledled Ewrop fel Planhigyn Alelwia oherwydd 
ei flodau gwyn cain sy’n agor ar gyfer Diwrnod y Pasg. 
Cyfeirir at gennin Pedr gwyllt fel Lili’r Grawys, briallu 
Mair fel Allweddi’r Nefoedd, Coedrwyn y Ddôl fel 
Glaswellt Gwener y Groglith a sêl Solomon, planhigyn 
rhyfeddol o gyffredin mewn mynwentydd, sy’n cael ei 
adnabod fel yr Ystol i’r Nefoedd.

DOD I WYBOD AM LASWELLTIR EICH 
MYNWENT A RHOI GWYBOD I BOBL 
Er nad oes angen i chi wybod yn union beth sy’n tyfu 
yn eich safle claddu i’w reoli’n dda, gall roi llawer o 
foddhad a gall fod yn hynod bleserus dysgu am y 
planhigion a’r mathau o laswelltir sy’n bresennol. Bydd 
yn rhoi gwerthfawrogiad a dealltwriaeth i chi o flodau 
nid yn unig yn eich safle claddu ond hefyd yng nghefn 
gwlad yn gyffredinol.

Un ffordd o fesur pa mor ‘dda’ yw  glaswelltir yw  drwy 
gyfrif nifer y rhywogaethau mewn  sgwâr 1x1 neu 2x2 
nodweddiadol. Gallwch hefyd edrych ar gymhareb 
y gorchudd o  flodau gwyllt i laswelltau. Fel canllaw 
cyffredinol, mae glaswelltir blodeuog yn debygol o 
fod â mwy na 15 o  rywogaethau  ym mhob m2,  neu 
gymhareb o flodau 
gwyllt i laswelltau  sy’n o 
leiaf 1:4.

Nid oes raid i chi allu 
adnabod pob planhigyn 
– gall glaswelltir 
blodeuog gynnwys 
cymaint â 100 o wahanol 
rywogaethau, felly gall 
adnabod popeth fod yn 
anodd! 

Ffordd arall yw edrych ar 
rywogaethau penodol, 
sy’n cael eu hadnabod fel 
rhywogaethau dangosol, 
sydd, fel mae eu henw 
yn awgrymu, yn rhoi 
arwydd o ansawdd a 
math y glaswelltir. Mae 
rhywogaethau dangosol 
yn tueddu i fod yn hawdd 
eu hadnabod a byddwch 
yn synnu at faint rydych 
yn eu hadnabod eisoes.

Roedd rhai 
rhywogaethau yn eang ar 
un adeg ond maent yn gynyddol anghyffredin bellach, 
fel y rhai yn y tabl isod. Os oes gennych chi gymysgedd 
dda o’r blodau hyn, mae’n awgrymu bod gan eich 
glaswelltir gyfoeth cymedrol o flodau a’i fod yn haeddu 
gofal ac ymchwil pellach.

peradyl yr hydref   
blodyn menyn bondew    
melynydd                            
y bengaled                 
suran y cŵn           
blodyn llefrith                             
Efallai bod gennych chi flodau llai cyffredin, ac mae’r 
rhain yn dynodi bod gennych laswelltir sydd â chyfoeth 

o flodau. Peidiwch â disgwyl gweld y rhain i gyd – dim 
ond mewn ardaloedd calchfaen mae rhai i’w gweld ac 
eraill mewn priddoedd asidig. 

llysiau’r dryw 
cribau San Ffraid  
pys-y-ceirw          
ysgall Siarl   
briallu Mair  
effros   
clychau’r eos 
briwydd wen  
grug      
briwydd felen 

Os yw safle wedi gordyfu ac angen mwy o dorri 
rheolaidd, efallai bod gennych niferoedd cynyddol o’r 
planhigion hyn: 

troed y ceiliog (glaswellt)  
ceirchwellt ffug                 
efwr

Os ydych chi eisiau arolygu eich glaswelltiroedd, mae 
Gofalu am Erw Duw wedi creu Botanical Companion 
i’ch arwain drwy’r broses hon. Mae wedi’i gynnwys 
ar y daflen ffeithiau yma ond gellir lawrlwytho copi o 
wefan CfGA hefyd. Mae nifer o ganllawiau defnyddiol 
i helpu gydag adnabod blodau ac efallai bod gennych 
chi ffefryn. Un man cychwyn da yw’r siartiau plygu sydd 
wedi’u creu gan y Field Studies Council:

Bywyd Gwyllt Safleoedd Claddu, OP 166  

Planhigion y Glaswelltir 1 Canllaw Adnabod, OP68  

Planhigion y Glaswelltir 2 Canllaw Adnabod, OP95

Canllaw Adnabod Glaswelltau, OP 136

Cofnodi Biolegol 
Efallai y bydd yn well gennych ddim ond cofnodi’r 
rhywogaethau hynny yn eich safle claddu rydych 
yn eu hadnabod neu sydd 
o ddiddordeb i chi. Beth am 
wneud rhai cofnodion biolegol? 
‘Cofnod biolegol’ yw cofnod 
eich bod wedi gweld bywyd 
gwyllt, planhigyn neu anifail, 
boed brin neu gyffredin, felly 
rhowch gynnig arni.

Mae adnabod a chofnodi’r 
bywyd gwyllt rydych yn ei 
weld yn ddefnyddiol iawn 
wrth benderfynu sut orau i 
reoli’ch safle claddu. Mae hefyd 
yn helpu amrywiaeth o bobl 
sydd â diddordeb mewn deall 
maint a lledaeniad gwahanol 
rywogaethau ledled y DU. 
Gallai’r rhain gynnwys rheolwyr 

llygad doli                 
blodyn menyn y ddôl  
meillion coch 
llyriad yr ais                    
 y feddyges las       
milddail

mantell Fair             
erwain                     
ytbysen y ddôl   
tegeirianau 
cnau daear   
 llygad-llo mawr 
suran yr ŷd     
clafrllys    
cribell felen  
y ganrhi felen

safleoedd claddu, cynllunwyr trefi, archaeolegwyr, 
ymchwilwyr, ecolegwyr, arbenigwyr eraill a grwpiau 
bywyd gwyllt lleol.

Mae’r hyn welwch chi a ble rydych chi’n ei weld yn 
bwysig a byddem wrth ein bodd pe baech chi’n dod yn 
gofnodwr ac yn ychwanegu at yr wybodaeth gasgliadol 
sydd ar gael am fywyd gwyllt y DU. Ar gyfer cofnodi’r 
hyn rydych yn ei weld mewn safleoedd claddu, hoffem 
i chi ddefnyddio ein ffurflen ‘iRecord’. Gellir ei chael 
ar y dudalen ‘Rhannu Eich Cofnodion’ ar ein gwefan 
ni (www.caringforgodsacre.org.uk/get-involved/
record-2/share-your-records/). Mae’n hawdd ei wneud 
ac mae fideo a chyfarwyddiadau i’ch arwain chi. Ceir 
awgrymiadau adnabod hefyd a lluniau ar gyfer y 
rhywogaethau sydd gennych chi yn eich safle claddu 
efallai. Bydd yr holl ddata gaiff eu casglu drwy ‘iRecord’, 
gan gynnwys y cofnodion rydych yn eu cyflwyno, yn 
ymddangos yn yr ‘Atlas Rhwydwaith Bioamrywiaeth 
Cenedlaethol’, system genedlaethol sydd am ddim ac 

ar gael i bawb. Edrychwch ar adran Safleoedd Claddu 
Hardd yr atlas i weld beth mae pobl eraill wedi’i 
ganfod yn eich mynwent neu safle claddu (www.
caringforgodsacre.org.uk/get-involved/recording-2/
view-your-records/)

Os nad ydych chi eisiau defnyddio’r ffurflen ar-lein ac os 
yw’n well gennych anfon rhestr o rywogaethau atom, 
mae hynny’n iawn hefyd. Postiwch neu e-bostiwch nhw 
at Gofalu am Erw Duw  
(wildlife@cfga.org.uk) gan gynnwys  

Pwy – rydyn ni angen eich enw a sut i gysylltu â 
chi    

Pryd – dylech gynnwys dyddiad gweld y rhywogaeth 

Ble – rhowch yr union fanylion, mae llawer o Eglwysi 
y Santes Fair! Mae  cod post a chyfeirnod grid yn 
ddefnyddiol.

Beth rydych chi wedi’i weld  – y peth pwysicaf!

ADRODD Y STORI    
Gall adrodd stori eich glaswelltir llawn blodau fod ar 
sawl ffurf a gall fod yn ffordd bwysig o gyfathrebu 
arwyddocâd eich glaswelltir i’r gymuned ehangach. Yn 
aml gall hyn ysbrydoli pobl i chwarae mwy o ran ac yn 
sicr gall helpu gyda gofalu am yr ardaloedd cyfoethog 
prin a bioamrywiol yma, a’u gwarchod.    

Dyma rai canllawiau ymarferol i chi eu hystyried a allai 
fod o gymorth wrth greu cynllun ar gyfer adrodd stori 
glaswelltiroedd llawn blodau:

Wrth bwy ydych chi’n dweud y stori?
Your church and burial ground is likely to be at the very 
Mae’n debyg y bydd eich eglwys a’ch mynwent yng 
nghalon eich cymuned, a bod pobl yn ymweld â hwy i 
addoli, dathlu, a mynychu angladdau a gwasanaethau 
coffa. Defnyddir safleoedd claddu fel llefydd tawel yn 
aml i gael llonyddwch mewn byd cynyddol brysur; gall 
pobl leol gerdded yno; gall plant chwarae yno; ac yn 
aml dyma’r unig fannau gwyrdd lleol sydd ar gael i bobl 
eu mwynhau heb yrru cerbyd na defnyddio trafnidiaeth 
gyhoeddus. Bellach cydnabyddir bod byd natur a 
bywyd gwyllt yn chwarae rhan hanfodol mewn iechyd 
a lles, felly mae pwysigrwydd y gofod gwyrdd hwn yn 
cael ei ddeall yn well nag o’r blaen efallai.

Gall eich eglwys a’ch mynwent fod yn gyrchfannau 
pwysig i ymwelwyr hefyd, gan ddenu twristiaid sy’n 
chwilio am bensaernïaeth unigryw eich eglwys a’ch 
henebion, neu goed hynafol. Nododd ymchwil a 
gynhaliwyd gan VisitEngland yn ddiweddar bod 55% 
o dripiau dydd yn cynnwys ymweliad ag eglwys neu 
eglwys gadeiriol a bod 83% o bobl y DU yn credu bod 
eglwysi yn rhan bwysig o dreftadaeth y DU.

Mae cyfle i annog pob un o’r gwahanol grwpiau hyn 
o ymwelwyr i werthfawrogi a mwynhau cynefin prin a 
hardd eich glaswelltir llawn blodau.

Pam ydych chi’n adrodd y stori?
Wrth siarad yn onest, rhaid cydnabod y gall 
glaswelltiroedd llawn blodau yn eich safle claddu 
rannu pobl. I lawer o bobl (a byddem yn awgrymu mai’r 
mwyafrif tawel yw’r rhain), gall gweld dôl yn blodeuo 
mewn mynwent fod yn brofiad hyfryd. Bydd yr ardal 
hon o’ch safle claddu’n fwrlwm o bryfed, glöynnod 
byw, gwyfynod, adar a mamaliaid – gwerddon i fywyd 
gwyllt! I eraill, fodd bynnag, bydd yn edrych yn flêr ac 
wedi gordyfu – cywilyddus! Dyma pryd mae cyfleu eich 
neges mor bwysig a gall wneud byd o wahaniaeth i sut 
mae pobl yn ymateb i’ch glaswelltir llawn blodau.  

Yn gyntaf, mae’n bwysig bod gan eich mynwent frîff 
rheoli sy’n manylu (er enghraifft) ar ba ardal neu barth 
sy’n cael ei dorri’n fyr a pha barth sy’n cael ei reoli fel 
dôl glaswelltir. Mae’r brîff rheoli hwn yn adnodd da 
iawn wrth benderfynu beth i’w wneud a phryd i’w 
wneud. Cynhwyswch randdeiliaid, gan gynnwys y rhai 
sydd ddim yn gweld gwerth dôl glaswelltir, fel bod 
modd trafod unrhyw faterion yn gynnar yn y broses ac 
egluro’r pwysigrwydd enfawr i fywyd gwyllt a phrinder 
dolydd glaswelltir. Mae ein profiad wedi dangos, 
unwaith yr eglurir pwysigrwydd glaswelltir llawn 
blodau a bod y glaswelltir yma’n rhan hanfodol mewn 
gwirionedd o’ch cynefin a reolir, y gall y weithred hon 
ar ei phen ei hun arwain at ostyngiad sylweddol yn y 
pryderon posibl a all gael eu codi oherwydd bod eich 
safle claddu yn edrych yn “flêr”. Ar ôl cytuno, gall y brîff 
rheoli fod yn ffordd bwysig o gyfathrebu beth rydych 
chi’n ei wneud dros fywyd gwyllt, sut rydych chi’n ei 
wneud a pham rydych chi’n ei wneud.

Mae glaswelltiroedd llawn blodau yn gynefin eithriadol 
brin a phwysig ac efallai y bydd unrhyw wybodaeth 
rydych yn ei hystyried ynghylch glaswelltir llawn 
blodau eisiau ysbrydoli pobl i edrych ar y cynefin 
hwn mewn golau gwahanol – mae wir yn rhywbeth 
arbennig. Efallai mai gwarcheidwad nesaf y cynefin 
hwn o laswelltir fydd y  person ddarllenodd yr 
wybodaeth wnaethoch chi ei chreu!

Beth i’w ddweud?
Unwaith y byddwch chi’n ymwybodol o’ch cynulleidfa 
ac wedi rhoi rhywfaint o ystyriaeth i pam eich bod 
eisiau adrodd stori eich glaswelltir llawn blodau, gallwn 
nawr symud ymlaen at beth yn union rydych chi eisiau 
ei ddweud. Yn gyffredinol, dylai gwybodaeth ar gyfer 
y cyhoedd yn ehangach fod yn fyr ac yn berthnasol, 
gan ganolbwyntio ar rai themâu allweddol.Cyfeiriwyd 
eisoes at rai o’r themâu hyn yn y ddogfen hon, fel 
arwyddocâd hanesyddol, llên gwerin a bioamrywiaeth. 
Dylai’r themâu hyn fod yn ddigon i  roi dealltwriaeth 
eithaf da i bobl o ba mor arbennig yw’r cynefin 
hwn yn ei gyd-destun lleol a’i gyd-destun cynyddol 
genedlaethol.

Mae’r hyn rydych chi’n ei ddweud yn dibynnu ar ble 
fyddwch chi’n ei ddweud (mwy am hyn yn yr adran 
nesaf ). Er enghraifft, mae gan ein gwefan (www.
caringforgodsacre.org.uk) lawer i’w ddweud gan mai 
ni yw’r elusen genedlaethol ar gyfer safleoedd claddu. 
Fodd bynnag, byddwch yn sylwi bod gan lawer o’n 
tudalennau wybodaeth sylfaenol am themâu allweddol 
ac rydym yn cyfeirio pobl at wahanol adnoddau i gael 
gwybodaeth fanwl. Mae hyn yn cynnwys pecynnau 
cymorth, ffilmiau byrion a thaflenni ffeithiau.

Yn gyffredinol, ‘llai sydd orau’, a gwrthsefyll y 
demtasiwn i gynnwys popeth rydych chi’n ei wybod!

Ble i’w ddweud?
Mae pobl yn tueddu i feddwl am fyrddau gwybodaeth 
pan ofynnir iddynt feddwl am sut i adrodd stori, ond 
dim ond un ffordd o wneud hynny yw hyn, a gall fod 
yn ddewis amhriodol. Mae angen meddwl yn ofalus 
am hyn a byddem yn cynghori yn erbyn byrddau 
gwybodaeth parhaol am nifer o resymau. Wedi dweud 
hynny, gall lleoli byrddau gwybodaeth neu hysbysiadau 
dros dro (naill ai hysbysiad A4 ar goes bren fechan, ar 
hysbysfwrdd eich eglwys neu ar ‘fwrdd rhyngosod’ er 
enghraifft) fod yn ffordd eithriadol effeithiol a rhad o 
roi gwybod popeth i bobl am eich glaswelltir llawn 
blodau. Gellir diweddaru’r mathau yma o hysbysiadau 
yn hawdd gyda throad y tymhorau a bydd defnyddwyr 
rheolaidd eich safle claddu yn ogystal â’r ymwelwyr 
achlysurol yn eu gwerthfawrogi.

Mae llawer o syniadau eraill i’w hystyried: 

•  Beth am daflen? Gellir ei rhoi yn eich eglwys neu’ch 
capel, mewn teclyn dosbarthu taflenni arbennig 
ar hysbysfwrdd eich mynwent neu yn y porth. 
Mae modd dosbarthu taflenni yn lleol a gellir eu 
hanfon i atyniadau ymwelwyr eraill sy’n gysylltiedig 
â threftadaeth. Gallant hefyd fynd ar wefannau, 
ar gael i’w lawrlwytho, a gellir eu diweddaru a’u 
hatgynhyrchu’n rhad ac yn gyflym, yn enwedig os 
gellir argraffu eich taflen gartref ar gyfrifiadur.

•  Mae posteri’n ffordd dda o gyfleu gwybodaeth. Eto, 
gellir arddangos posteri yn eich eglwys ac ar eich 

hysbysfyrddau. 
Fel taflenni, mae’n 
hawdd diweddaru 
posteri a’u hanfon 
yn electronig at 
eraill i’w rhannu.

•  Mae’r cyfryngau 
cymdeithasol 
(Facebook, Twitter 
ac ati) yn ffordd 
gyflym, am ddim, 
o gyrraedd pobl 
ledled y byd yn 
ogystal ag yn eich cymuned leol. Gellir diweddaru 
negeseuon ar gyfryngau cymdeithasol yn hawdd 
yn rheolaidd a gallwch gysylltu ag ymgyrchoedd 
cenedlaethol i helpu i gyfleu’ch neges. Efallai eich bod 
yn teimlo nad oes gennych y sgiliau neu’r wybodaeth 
i ddatblygu presenoldeb ar gyfryngau cymdeithasol 
- os felly, lledaenwch y gair drwy’ch cynulleidfa ac 
efallai y bydd rhywun yn cynnig eich helpu chi. Mae’n 
bwysig nodi, os byddwch yn creu presenoldeb ar 
gyfryngau cymdeithasol, ei fod fwyaf effeithiol pan 
fydd yn cael ei ddiweddaru’n rheolaidd er mwyn 
cynnal diddordeb, felly mae angen ymrwymiad 
parhaus ar gyfer hyn.

•  Os ydych chi’n teimlo’n arbennig o fedrus o ran delio 
â’r cyfryngau, efallai y byddwch yn dymuno cysylltu 
â’r BBC neu orsaf radio leol annibynnol a allai ddod i 
greu pecyn byr i’w ddarlledu ar fioamrywiaeth eich 
mynwent gan gynnwys, wrth gwrs, eich glaswelltir 
llawn blodau!

•  Gallech ymuno â safleoedd eraill yn eich ardal leol i 
greu llwybr “glaswelltir llawn blodau” a allai gysylltu 
pedair neu bum eglwys leol sydd â chynefinoedd 
tebyg. Wedi’i farcio ar fap, gallai hwn fod yn llwybr da 
i bobl ei gerdded neu ei feicio.

Sut i’w dweud?
Mae llawer o wahanol ffyrdd o adrodd stori glaswelltir 
llawn blodau.

Dyma rai syniadau:

•  Ystyriwch ddefnyddio lluniau, darluniau neu 
ffotograffau.

• Dylai testun barhau i fod y prif ddull o gyfleu 
gwybodaeth ond ei gadw’n syml ac yn gryno.

• Cadwch eich gwybodaeth yn gymharol sylfaenol 
ond cynnwys ffyrdd i bobl ddod o hyd i wybodaeth 
bellach, fel dolenni i’ch safleoedd ar gyfryngau 
cymdeithasol, codau QR* neu drwy gynnwys dolenni 
at sefydliadau cenedlaethol.

• Os oes gennych chi neu unrhyw un o’ch cynulleidfa 
(gan gynnwys pobl ifanc?) sgiliau i gynhyrchu a 
golygu ffilm fer, gall hyn fod yn ffordd braf iawn o 
gyfleu gwybodaeth - a gellir ei rhoi ar eich gwefan 
hefyd neu ar safleoedd cyfryngau cymdeithasol.

 • Fel yr elfen bwysicaf efallai, dywedwch wrth bobl 
amdanynt wyneb yn wyneb. Os byddwch yn 
cwrdd ag ymwelwyr, ydych chi’n tynnu eu sylw at 
y cynefin eithriadol brin yma? A allai rywun arwain 
taith gerdded o amgylch y fynwent yn edrych ar 
laswelltir a chynefinoedd eraill? Yn aml iawn, dyma’r 
digwyddiadau a’r negeseuon ydym yn eu cofio fwyaf.

* Cod i’w ddarllen gan beiriant yw hwn sy’n cynnwys 
casgliad o sgwariau du a gwyn, a ddefnyddir yn 
nodweddiadol ar gyfer storio URLs neu wybodaeth arall 
i’w darllen gan y camera ar ffôn clyfar

Bod yn greadigol gyda’ch glaswelltir llawn 
blodau
Mae eich glaswelltiroedd yn ffordd wych o gynnwys 
pobl yn eich safle claddu. Unwaith bydd pobl yn 
gwybod mwy am y cynefin cyfoethog a bioamrywiol 
hwn, fel arfer maent yn gwirioni. Oherwydd eu 
bod yn gallu denu cymaint o fywyd gwyllt, mae’r 
cynefinoedd hyn yn dda iawn i hawlio sylw mewn 
diwrnod darganfod dyweder. Gallai’r digwyddiadau 
a’r gweithgareddau hyn fod yn agored i bob oedran a 
gallu a gallent gynnwys y canlynol:

• Lansio cystadleuaeth ffotograffiaeth sy’n 
canolbwyntio ar eich glaswelltir anhygoel sy’n llawn 
blodau. Mae cystadleuaeth yn cymryd peth amser 
i’w threfnu gan ei bod yn cynnwys beirniaid ac efallai 
gwobrau, ond bydd yn boblogaidd, a gallai arwain 
at sioe sleidiau o’r holl luniau a gyflwynwyd, i fynd ar 
eich gwefan neu ar gyfryngau cymdeithasol. Gallai 
hyn arwain at rai lluniau diddorol a allai gynnwys; 
lluniau macro (y pethau bach iawn); y gymuned o 
bryfed peillio; eich glaswelltir llawn blodau yn ei 
holl ogoniant; y bywyd gwyllt ynddo; a’ch glaswelltir 
drwy’r tymhorau.    

• Cysylltwch â’ch ysgol leol i weld a 
hoffent ddod draw a rhoi sylw i’ch 
glaswelltir llawn blodau fel pwnc. Gellid 
rhoi sylw i lawer o feysydd y cwricwlwm 
a gallai unrhyw waith a wneir gan y 
disgyblion gael ei arddangos yn yr 
eglwys.

• Cynnal sesiwn Adrodd Stori sy’n 
cynnwys stori am laswelltiroedd. Mae adrodd straeon 
yn weithgaredd poblogaidd a chreadigol ac mae’n 
debygol y bydd storïwr lleol y gallwch ofyn iddo ef 
neu hi gynnal y sesiwn.

• Cynnal taith gerdded dywys gan roi sylw i’ch 
glaswelltir llawn blodau.

• Cynnal gweithgaredd teuluol yn archwilio byd 
natur, gan ddefnyddio eich glaswelltir fel man 
cychwyn. Cynhwyswch bethau fel helfa drychfilod, 
adnabod blodau a glaswelltau sylfaenol, tynnu llun 
neu baentio, neu gynnal digwyddiad gwyfynod 
ac ystlumod gyda’r nos, i ddangos pwysigrwydd y 
cynefin bregus a phwysig yma i wyfynod ac ystlumod.  

Gellir trefnu rhai o’r gweithgareddau hyn fel 
digwyddiadau ‘annibynnol’, ond fe allech chi hefyd 
ystyried eu cydblethu ag ymgyrchoedd a mentrau 
cenedlaethol fel y canlynol:

• Wythnos Caru Eich Safle Claddu  
www.caringforgodsacre.org.uk/get-involved/love-
your-burial-ground-week (Mehefin) 

• Diwrnod Amgylchedd y Byd   
www.un.org/en/observances/environment-day,  
(Mehefin)

• Diwrnod y Ddaear  www.earthday.org/ (Ebrill)

•  Sul Hinsawdd yr Eglwys Eco   
ecochurch.arocha.org.uk/climate-sunday/  

•  Dim Torri Gwair ym Mis Mai  www.plantlife.org.uk/uk/
discover-wild-plants-nature/no-mow-may (Mai)

•  Diwrnod Dolydd Cenedlaetol  www.plantlife.org.uk/
uk/discover-wild-plants-nature/national-meadows-
day Gorffennaf )

Adnoddau 
Caring for Gods Acre has some fantastic resources for 
family and school activities, all within the Resources 
section of our website (www.caringforgodsacre.org.uk/
resources/). Many of these resources are relevant for 
flower rich grasslands and include links to both English 
and Welsh national curricula.

Mae’r adnoddau eraill yn cynnwys y 
canlynol:

•  Mae Plantlife yn cynhyrchu cynllun 
gweithredu pdf am ddim fel rhan o’i 
ymgyrch Achub Ein Dolydd Gwych 
(www.plantlife.org.uk/download_file/
force/2271/2218)

Ac yn olaf 
Mae glaswelltiroedd llawn blodau mewn mynwentydd 
angen help. Mae Gofalu am Erw Duw yn elusen i 
aelodau ac rydym yn dibynnu ar roddion i wneud 
gwahaniaeth. Plîs ystyriwch ddod yn aelod - mae mwy 
o wybodaeth am ddod yn aelod ar gael ar ein gwefan 
ni www.caringforgodsacre .org.uk

